
Herve LATIMIER

A-DREUZ LENN

Le christianisme est 
un anarchisme, 

gant Jérôme Alexandre, 
Éditions Textuel, 2024,

191 pajenn, 18,90€

Atahinus eo an titl. Ha kouls­
koude, pa lenner al levr e kaver 
ur bern liammoù etre kristeniezh 
hag anarkouriezh. Doktor war 
an deologiezh eo Jérôme Alexan­
dre. Kelenner eo er Skolaj  Sant 
Bernez e Pariz. Diazezet eo e bre­
der war lennadennoù spis skridoù 
prederourien a bep seurt. Ouzh­
penn daveoù d’ar skridoù sakr e 
kaver re da Levinas, Kierkegaard, 

Pascal, Tertullianus, Proudhon, 
Krotopkine, Hannah Arendt, 
Simone Weil e-touez re all. Kelc’h­
lizheroù-meur ar Pab Frañsez 
Laudato Si ha Fratelli Tutti a zo 
daveoù all, Fratelli Tutti dreist-
holl. Nav chabistr a gaver el levr.
Enebiñ ouzh stad an traoù evel 
m’emaint hag ouzh ar galloud 
da gentañ (Chabistr 4 : « Ni dieu 
ni maîre  »), lakaat ar justis evel 

pal pennañ (chabistr 6  : «  La 
justice avant toute chose »), reiñ 
muioc’h a bouez d’an ober eget 
d’ar “reolennoù” (Chabistr 3  : 
«  L’amour et la loi  »), bezañ 
utopek met delc’her kont eus 
ar gwirvoud (Chabistr 7  : «  La 
charité politique »  ; Chabistr 8  : 
«  L’inappropriable  »), kaout 
doujañs evit al liested ha zoken 
kemer harp warni.... Setu tal­
voudoù boutin d’an anarkou­
riezh ha d’ar gristeniezh.
Prederiadennoù war ar garan­
tez, ken diazez evit ar gristenien 
hag ar frankiz a zo dedennus. 

Lakaat Jerôme Alexandre ar 
pouez war ar politikerezh hag 
an emouestladur er stourm 
politikel evit ar justis evel ma 
ra ar Pab e Fratelli Tutti. Ar 
Chabistr diwezhañ (9) diwar-
benn ar santelezh am eus kavet 
dreist met dedennañ a raio 
muioc’h ar gristenien eget ar 
re all, marteze. Ma ’z eo mat al 
levr evit hejañ kristenien zo ez 
eo talvoudus evit an holl re o 
deus c’hoant da brederiañ war 
an emouestl politikel ha war ar 
pezh a c’hell awenañ anezhañ.

La fabrique de 
nos servitudes, 

gant Roland Gori, 
Les Liens qui Libèrent, 2023, 

316 pajenn, 9,90€

Kelenner bredkleñvedouriezh 
e skol-veur Ais-Marsilha ha bre
delfennour eo Roland Gori. Ul 
lenner bras eo ivez. Prederourien, 
sokiologourien, skrivagnerien o 
deus maget e spered. E-touez an 
anvioù a gaver alies e c’heller 
menegiñ Walter Benjamin, 
Hannah Arendt, Patrick Chamoi

seau, Edouard Glissant, Henri 
Lefèbvre, Gille Deleuze, Michel 
Foucault, Albert Camus, Phip K. 
Dick, George Orwell... Ur meneg 
ispisial evit Ivan Illich a-zivout 
ar yezhoù er c’hentskrid.

Titl al levr a zeskriv mat ar 
pezh eo e zanvez  : penaos e 
vezomp levezonet ha kontrollet 

gant ar galloudoù politikel hag 
ekonomikel. Penaos e teuomp 
da asantiñ, hep goût deomp 
peurvuiañ, da vezañ suj ? O kre
diñ bezañ graet hon dibaboù en 
un doare dieub ouzhpenn...

Kalz eus ar burutelladennoù a 
ra eus ar gevredigezh ma vevomp 
enni, hini ar gapitalouriezh 
dreistfrankizour, a gaver e lec’h 
all met perzh heverk al levr-mañ 
a zo ar pouez roet da implij ar 
yezh ha d’an doare da gelaouiñ. 
Er c’hentskrid e c’heller lenn 
frazennoù a glot gant saviad ar 
pobloù gwasket  : «  L’objectif 
“colonial” est atteint lorsque la 
langue elle-même est altérée ou 
détruite et remplacée par le 
langage et les valeurs du 
colonisateur » (p.8). Div lodenn 
a gaver el levr : « L’information 
dans les sociétés de contrôle » ha 
« De la disette de mots à la chair 
de l’utopie ». Deskrivañ ha buru
tellañ a ra an doareoù skiantel 
implijet gant ar gapitalouriezh 
a-vremañ evit stummañ («  Des 

élèves alignés et des cerveaux en 
ligne  » p.51) ha bleinañ hon 
emzalc’hioù  : heñvelded, poel
legezh, efedusted, plegañ da 
lezennoù ar marc’had... Plas ebet 
ken evit an ijin, an utopiezh 
daoust ma kreder bezañ dieub. 
Ret eo adkavout nerzh ar vuhez 
hag a zo mouget gant reolennoù 
a bep seurt, reiñ pouez d’an dis
heñvelderioù, d’ar meskajoù ha 
d’an hironerezh sevenadurel, 
degas en-dro utopiezh, barzho
niezh... Ur bern arroudennoù pe 
daveoù a gaver a-hed an obe
renn, displegañ a ra an aozer ar 
perag (p.23) : peogwir ez eo dia
zezet e breder war lennadennoù 
niverus e kav reizh lâret eus 
pelec’h e teuont « en hon mare a 
skridpreizhadenn. » Pennadoù zo 
a seblant distag war un danvez 
nemetken met liammet int holl 
gant ur sell unvan. Pinvidik ha 
dedennus eo al levr ma n’eo ket 
aes da lenn bepred. Bez’ eo ur 
broud a-feson evit ar preder.

Evezhiadenn gant MBdB : Labour an droerien a zo a bouez-bras evidomp, hag ur 
vicher ziaes eo treiñ, ken ez eo ! Setu e pedomp Joel Donarzh (troer Mondo, gant 

J.M.G. Le Clezio) ha Bernard Gery (troer Du-mañ, gant Toni Morrison) da zigareziñ 
ac’hanomp da vezañ tremenet hep menegiñ o anvioù e niverenn 469 AL, er pennadoù-

barn gouestlet d’an daou levr-se. Trugarez dezho evit o labour a-feson.

Mab Rozkelenn,
gant Maël Graignic,

Embannadurioù Al Liamm,
172 pajenn, 13 €

Biskoazh kemend-all ! Pa ’m 
boa digoret al levr evit ar wech 
kentañ em boa soñjet diouzhtu : 
Petra an diaoul eo al levr-mañ ?

Hag ur wech bet lennet, pe 
lonket kentoc’h, em boa soñjet 
dres ar memes tra  : petra eo al 
levr-mañ ?

Arouez kentañ a oa golo al 
levr. Ur bistolenn hag e boledoù. 
Hag ur western e brezhoneg e 
vefe ?

Plijout a ra din follennata al 
levrioù. Ha pa ’m boa gwelet, 
ouzhpenn ar golo souezhus, div 
gartenn dizanav din gant anvioù 
tost ouzh ar brezhoneg e oa bet 
dedennet ma selloù raktal...

Ne oa ket ur western gwir 
neuze. N’emaomp ket gant Ser
gio Leone na gant Lucky Luke.

Ha koulskoude...
Neuze tudoù. Ul levr a faltazi 

eo. Er bloavezhioù 1800 e 
c’hoarvez an traoù. En ur bed 
all, tost-tre eus hor bed deomp-
ni e vez kavet ur vro, anvet an 
Dugellezh. Ur brezel diabarzh a 
ra buan e reuz enni, ar broioù all 

tro-dro o klask tennañ gounid 
eus an darvoudoù.

An haroz, anvet Aran en em 
gav e-kreiz an emgannoù. Dek 
vloaz goude n’eus nemet e 
c’hoant a veñjañs evit kas ane
zhañ war-raok.

Un istor kriz eo, leun a wad, 
a vrezel, a drouz hag a fulor. Un 
destenn evel homañ ne ’m eus 
ket bet tro da lenn alies.

Ur souezhadenn eta. Ur gwir 
labour krouiñ eo a-berzh ar skri
vagner.

Plijadur ’m eus bet o lenn ar 
romant-mañ, kalz a blijadur evit 
lavaret ar wirionez, gwir eo, met 
dipitet on bet memes tra o welet 
ar plas ken dister a vez roet d’ar 
merc’hed.

EP

Tramor,
gant Jorj Abherve Gwegen,
An Alarc’h Embannadurioù,

174 pajenn, 11€

Trede romant Jorj Abherve 
Gwegen eo Tramor. Tost 
a-walc’h e zoare ouzh hini 

Ribin-diribin. Ur romant des
koni eo, frammet ha kempennet 
mat. Eus istor un emgav etre 

daou baotr ez eus anv. Un istor 
karantez entanet, pa vo lavaret, 
ur ganrantez hañv ha ne oa ket 
tonket da badout.

Elwyn Pascoe, studier kerne
veurat anezhañ, a dreuz Mor 
Breizh evit skoazellañ ur c’he
lenner skol-veur, Thibault Lanoë, 
kement ha gounit ur gwenneg 
bennak e-pad e vakañsoù. Hen
nezh zo o kas ur studiadenn 
diwar-benn un toulladig skriva
gnerien o deus bevet hir pe 
hiroc’h e Kerneveur : D.H Law
rence, Daphne du Mourier, 
Virginia Woolf... Petra eo labour 
Elwyn ent-resis, n’eo ket gwall 
sklaer a-benn ar fin, ha n’eo ket 
ar pep pouezusañ. Hervez implij 
amzer ar paotr, ne hañval ket 

bezañ foulet-mik. Frankiz en 
deus da foetañ bro gant Matiaz, 
dezouger ispisiri e dad, ha da 
garout anezhañ.

Ar romant a ziskouez Elwyn, 
aet war an oad un tamm mat, o 
tont da Vreizh evit an eil gwech 
evit gweladenniñ he c’hoar. 
Kounaat a ra ar prantad strafuil
het-se en doa bevet en e yaou
ankiz. Livet soutil eo santiman
toù Elwyn o tinodiñ ha ken 
gwirheñvel all eo emzalc’h 
goapaus ha tagus ar gevredigezh 
tro-dro. Ar sell a-dreñv-se a 
zegas un arliv hiraezhus. Intent 
a reer ne oa ket bet ur c’hoari 
diwar-skañv karantez Elwyn en 
hañv-hont...

MBdB

Pri-touseg,
gant Malo Bouëssel 

du Bourg,
Embannadurioù Al Liamm,

142 bajenn, 13 €

Evit meur a hini e vez gwelet 
alies ar vuhez pemdeziek evel 
un dra borodus, enoeüs, pe dorr-
penn zoken. N’eo ket amañ 
savboent ar skrivagner.

En daouzek danevell ac’h a 
d’ober al levr-mañ, ne c’hoarvez 
ket traoù dreistordinal.

Kozhidi, krennarded, tud 
gour pe bugale a zo harozed an 

istorioù kontet deomp, hag un 
dudi eo gwelet a bep seurt 
tudennoù turgnet brav.

A bep seurt tud int, ha kontet 
e vez o istor en un doare plijus. 
An darvoudoù deskrivet amañ a 
zo eus ar re a vez bevet alies 
gant an holl, met un darvoud pe 
un draig a laka un istor a seblante 
boutin da vont gant un hent 
dic’hortoz.

C’hoarvezout a ra d’ur bern 
tud kaout diaesterioù gant o 

amezeien pe mont gant an tren, 
hag amañ en em laka war wel 
faltazi ar skrivagner.

Cheñchet stumm an danevel
loù da neuze, ha faltazi, krizder, 
fent pe erotegezh zoken en em 
sil enne.

Ur seurt c’hoari e teu da 
vezañ neuze klask ijinañ war 
beseurt tu e c’hallfe mont red an 
istor.

EP

Bezañ & bout,
Le breton en bonne route !,

gant Emile Granville,
Embannadurioù ar Peniti,

168 pajenn, 15€

Un toullad yezhadurioù zo 
en hor c’herzh  : Frañsez Ker
vella, Eugène Chalm, Roparz 
Hemon, Francis Favereau, Yann 
Desbordes, Yann Gerven, Per 
Trepos, al lec’hienn Arbres ha 
me ’oar-me... Mankout a ra 
deomp ur yezhadur peurglok 
avat. Meur a wech on chomet 
boud gant ar gudenn-mañ-’r 
gudenn a-zivout implij an amze
rioù, kenglotadur an amzerioù, 

ereadurezh ar frazennoù hir, pe 
krafoù aesoc’h da vestroniañ, 
sañset, ha n’int ket ken sklaer-se 
pa seller a-dost, dre ma vezont 
dammheñvel pe disheñvel-krenn 
diouzh mont en-dro ar galleg... 
Ezhomm zo eus ur benveg a 
zeufe da vezañ hor yezhadur 
dave, evel m’eo deuet da vezañ 
geriadur Martial Menard war 
dachenn ar gerioù hag an troien
noù.

Gant Bezañ & Bout, le breton 
en bonne route ! e klask Emille 
Granville studiañ don ur c’hor
nig eus hor yezhadur, unan a 
bouez avat  : implijoù bezañ, 
bout hag endevout. «  Roue ar 
verboù  !  » Ar bezoud hag ar 
berc’henniezh... Strizh an 
dachenn moarvat, met strujus !

Adkavet em eus ar perzhioù 
pedagogel am boa roet fed 
dezho e studiadenn gentañ 
Emile Granville gouestlet d’ar 
rakgerioù hag al lostgerioù1. 
Splann eo, da skouer, ar braslun 
(p.50) ma tispleg en ur mod 
strukturel implij a zo, eo, ez eus, 
emañ, e vez/a vez, hervez doa
reoù an ober (mareadek pe 
didorr), plas ar sujed (a-raok pe 
a-dreñv), natur ar verb (perzh pe 
degouezh). Poelladennoù a vez 
kinniget amañ a-hont evit gwi
riañ eo bet komprenet mat poen
toù gwiridik zo.

Studiet e vez orin ar stummoù 
kempred diwar ar yezhoù kel
tiek ha kinniget e vez arlivioù 
rannvroel (gwenedeg ha trege
rieg dreist-holl). Ur plas bras 
a-walc’h a zo bet roet d’an 
troiennoù ha d’ar gerioù arnevez 
deveret diouzh bezañ ha bout. 
Ha n’eo ket bet disoñjet prede
1	 Emile Granville, Préfixes et 

suffixes, le breton au beau fixe, 
emb. ar Peniti, 2022.

riañ war ar yezh, gant ar rann
bennad anvet «  Nécessaire 
unité  » ma vez roet ar gaoz da 
Léon Fleuriot ha da Jules Gros, 
diwar-benn al live yezh a zo da 
gemer da bal goude ur c’hantved 
paouraat dindan damani ar 
galleg.

Dedennet-bras on bet gant 
opus diwezhañ Emille Granville. 
N’eo ket ul levr evit an deraouidi 
moarvat, yezhadurioù talvoudus 
all a zo evito, met evit ar studie
rien hag an holl re o deus c’hoant 
da vont donoc’h er yezh, ne 
lavaran ket.

MBdB

Ur vouezh e Kerc’horr,
gant Jakez-Erwan Mouton,

Embannadurioù Al Lanv,
96 pajenn, 13€

Anavezet mat eo levrioù 
Jakez-Erwan Mouton evit ar 
grennarded. Al lodenn vrasañ 
anezho zo bet embannet gant 
Keit Vimp Bev. Un dek romant, 
berr pe verroc’h, a laka al lenner 
da veajiñ en egor hag en amzer. 
Un foeter bro zo anezhañ, a 
gustum kazetenniñ hag ijinañ 
mesk-ha-mesk... Un ergerzha
denn mod nevez omp pedet 
d’ober en e ser ar wech-mañ, e 
bed ar varzhoniezh hag en e ved 
donañ. E-giz ma tispleg Sarah 
Chediffer en he fennad digeriñ, 
ar fromoù, pa vezont gwir, a oar 
tizhout kalonoù an holl dud. Ha 
dres, goude ma vez dilorc’h Ur 
vouezh e Kerc’horr, n’eus tamm 
douetañs ebet war he dilested.

Teir lodenn a ya d’ober an 
dastumad  : Bugaleaj, Red an 
Amzer, Kêrioù ha lec’hioù. 
Hanter-kant barzhoneg pe se. 
Gant ar varzhoneg gentañ, 

Mous, e vez livet ur vignoniezh 
etre ur c’hi hag ur paotr yaouank 
a ya d’en em repuiñ en e 
lochenn. Kizellet fin eo ar 
gwerzennoù dieub, lusk hag 
hesoniezh enno, diwar gerioù 
simpl peurliesañ, ken e santer 
kevrin ar bugaleaj en e greñvañ. 
En eil lodenn e ra Jakez-Erwan 
Mouton e vad eus senennoù ar 
vuhez o tremen  : an ospital, an 
amezeien, an natur, ar 
merc’hed... Emañ ar marv gant 
tro e c’hed-noz  : «  Ac’hanta, 
Bran ! [...] Penaos emañ kont/ er 
bed all  ? / Gwashoc’h  ? / 
Gwelloc’h  ? / pe ken null  ?  » 
Dizingaloc’h eo, marteze, an 
trede lodenn. Hogen gant esmae 
eo em eus adkavet bered Sant-
Varzhin, e Brest, gant e « baour
kaezh krist/ a chom stag gant un 
dorn...  » Kerioù estren o deus 
awenet an aozer kenkoulz all  : 
Nerja, Granada, Bro-Dogon... 

En tu hont d’ar fromoù e vez 
dispaket mennozioù. Diwar-
benn ar brezel en Irak da 
skouer  : « Ren al leue aour / o 
fardañ ar bed-holl diwar e skeu
denn  », pe dre hanterouriezh 
parabolennoù  : Degouezhet oa 
an den gwenn.

A-fet stil e chom fur a-walc’h 
ijin Jakez-Erwan peurvuiañ, 
evel komzoù plaen troc’het-

didroc’het o tañsal gant skeu
dennoù brav mare-mare : « Ken 
glan eo ar mor neuze / ha 
mousc’hoarzh un ael... » War un 
notenn deñval e kuitaomp Ur 
vouezh e Kerc’horr. Puilhañ a ra 
goulennoù ar barzh met chom a 
reont direspont : « e-barzh lagad 
ruz an heol / edo o c’hourvez 
touell e vuhez ».

MBdB

Ar Bleiz en e slip
gant Wilfrid Lupano,

tresadennoù ha livioù gant 
Mayana Lupano,

troet hag embannet gant 
Kerjava,

32 bajenn, 12€

E-mesk an albomoù niverus 
embannet evit ar vugale, ez eus 
unan, ur wech ar mare, a oar 
sachañ hon evezh. Ar Bleiz en e 
slip a zalc’h e renk el listenn 
verr-se, anat. Perak  ? D’ar 
vugale eo da varn...

Plijout a ra dezho an istorioù 
bleiz ha bed al loened dre vras. 
En o bleud e vezont pa ne vez 
ket re hir an testennoù brezho
neg. Plijout a ra dezho sellout 
ouzh ar munudoù niverus war 
kement pajenn zo. Kavout a 

reont aesoc’h pa vez liammet an 
tammoù testennoù ouzh an 
tammoù skeudennoù. Plijadur o 
deus o krenañ. Joa o deus o 
c’hoarzhin. Ha brasoc’h c’hoazh 
an eürusted p’o deus tro da 
c’hoarzhin goap eus ar pezh a 
laka anezho da grenañ  ! Bezañ 
souezhet ha tapet berr a zo perzh 
eus o levenez... Bourrañ a reont 
gant kened ar skeudennoù 
eztaolus ha livet kaer.

Kement-se a blij d’ar gerent 
kenkoulz all evel-just. Int eo a 

vez e servij an diaouled vihan 
pa vez poent lenn hag adlenn o 
albomoù muiañ-karet. Seul bli
jusoc’h evit ar vugale, seul ken
nerzhusoc’h evit ar gerent. Ha 
kresket c’hoazh o c’hontanta
mant ma vez kuzhet un tamm 
furnez bennak en dezrevell. Na 
glaskit ket pelloc’h, an holl 
aozennoù-se a gavoc’h pa len
noc’h Ar bleiz en e slip... Ha 
betek ar gentel furnez... An holl 
loened, e deun ar goadeg, a oar 

tennañ splet eus an aon rak ar 
bleiz. Pa ziskenn hemañ eus ar 
menez gant e slip tomm, e tis
kouez bezañ paotr mat a-benn ar 
fin, en enep da raksoñjoù ar 
gumuniezh. Met neuze, piv en 
deus lazhet an tri femoc’h bihan 
’ta ? Nec’het ha distabilaet emañ 
an holl loened... An holl, nemet 
unan, finoc’h eget ar re all, hag 
a oar tennañ e spilhenn e pep 
degouezh...

MBdB

Anna Vreizh, Itrikoù 
er c’hastell,

gant Cédric Tchao,
Château des ducs de 

Bretagne,
210 pajenn, 12,95€

Klasad Gael a zo o weladen
niñ kastell duked Vreizh. Kavout 
a ra Gael un tammig hir e amzer. 
A-greiz-pep-kreiz en em gav 
gant ur c’horrigan a zigor dorioù 
an egor-amzer dirazañ. Ha setu 
ar paotr yaouank aet da baj an 
Dug. Gwelout a ra pep tra. 
Klevout a ra pep tra. Itrikoù, 
taolioù gwidre, trubarderezh, 
politikerezh, brezel... Planedenn 
Breizh zo e-kreiz al leurenn dre
boulet-se, dre hanterouriezh 

pennoù-bras Breizh ha Bro-
C’hall. Petra a c’hall ober an 
Dugez Anna evit gwareziñ an 
dugelezh pa vez ken kreñv 
galloud Bro-C’hall ’tal-kichen ? 
Setu, berr-ha-berr, leurenn-
c’hoari manga Cédric Tchao.

Savet eo bet gant ur mestr ha 
n’emañ ket war e dro gentañ. 
Treser ha senarioour eo Cédric 
Tchao. Ober a ra gant merkerioù 
ar genad. Testennoù berr, tresa
dennoù eztaolus-kenañ, luskoù 

kreñv, tudennoù ludresadennet, 
brastalennoù war munudoù 
arouezius, aergelc’h fantastik ha 
hurlink-heñvel... Graet em eus 
bourrapl, evit lavaret gwir. N’eo 
ket fall kaout mangaioù e bre
zhoneg pa ouzer ez eo al levrioù 
muiañ lennet gant ar re yaouank 
hiziv an deiz. Ha ken brav all eo 
kinnig ur gentel istor Breizh 
gwisket e romant polis du. Troet 
a-feson eo bet al levr gant 
Maguy Kerisit. Onest em eus 
kavet an doare da ginnig ar 
fedoù hag an tudennoù, diouzh 

a gounaan eus buhezskrid Anna 
Vreizh edon o paouez lenn din
dan bluenn Joel Cornette. N’eus 
nemet tudenn Landeiz (Pierre 
Landais) am eus kavet distum
met betek re. Livet eo en ur 
c’hiz zibrizius nemetken. Un 
doser istorel neptuekoc’h a 
gaver e fin al levr. A bouez e 
vefe lennet anezhañ a-raok ar 
manga, a gav din, evit kavout 
penn d’an itrikoù. Ma... An istor 
birvidik ha fromus-se a rankfe 
plijout d’ar grennarded.

MBdB

Ethnocides, Un tabou 
français, Actes du 

colloque du 
19 mars 2022,

gant Skol-veur Breizh Su 
Gwened,

Kevre Breizh,
149 fajenn, 12€

Kavout a reer testenn nav 
frezegenn bet distaget e-kerzh 
kollok miz Meurzh 2022 diwar-
benn al lazhkenelioù. Bez’ ez 
eus un toullad stagadennoù 
dedennus ouzhpenn. Tri fennad 
kentoc’h teorikel o plediñ gant 
ar bed a-bezh. Hini Yves 
Plasseraud, «  L’ethnocide, des
truction de la culture, de la lan

gue d’un groupe », hini Gilbert 
Dalglian, «  Langues, culture et 
mouvements régionalistes  » ha 
hini Tangi Louarn, «  L’ethno
cide, un enjeu en France et dans 
le monde ». Ar pennad kentañ a 
glask termeniñ mat ster ar ger 
“lazhkenel”, dedennus-kenañ. 
An eil, savboent ur psikoyezho
niour bet o labourat evit Aozadur 

ar Broadoù Unanet evit an 
Deskadurezh, ar Skiantoù hag ar 
Sevenadur (UNESCO) a-zivout 
teknologiezhioù ar c’helenn, en 
deus degaset kalz din. Liammañ 
a ra daou zanvez en e bennad 
evel en e vuhez stourm : perzhioù 
dreist an divyezhegezh gant 
stourm ur gevredigezh emverour. 
Dielfennañ a ra an trede pennad 
emzalc’h Frañs e-keñver ar 
yezhoù minorelaet war dachenn 
ar gwir o vont enep an divizoù 
etrevroadel e-keñver gwirioù 
Mab-den.

Ar pennadoù all a bled gant 
un danvez resis. Istor Frañs evit 
Jean-Jacques Monnier, «  La 
construction nationale et le rejet 
de la diversité  », ha Mikael 
Bodlore-Penlaez, «  La création 
des “régions” fançaises, acte 
ethnocidaire ? ». Implij ar sim
bol e Frañs hag e lec’h all evit 
Rozenn Milin, «  De la Révolu
tion au XXIe siècle : politiques et 
pratiques d’imposition du 
français dans l’Hexagone et les 
anciennes colonies  ». Saviad 
Elzas a zo danvez pennad Pierre 
Klein, «  Mutation linguistique 
ou lingiuicide organisé  ? Un 
point de vue alsacien ». An daou 
bennad diwezhañ a zo skouerioù 
a stourm efedus evit delc’her 
bev ha diorren ur yezh 

vinorelaet : « Le Pays de Galles : 
autonomie et renouveau du 
gallois dans le monde anglo
phone » gant Elin Haf Gruffydd 
Jones ha «  Revitalisation de la 
langue au Pays Basque  » gant 
Haizpea Abrisketa. Daoust d’ar 
saviadoù bezañ disheñvel-mik, e 
tegas an div skouer-se un tamm 
spi.

Zoken pa greder anavezout 
ar gudenn e tesker bepred traoù 
el levrig-mañ. Gant an titouroù 
hag an dielfennadurioù e tegas 
seurt aktoù arguzennoù e-leizh 
pa vez ezhomm difenn hon 
yezhoù ha diskouez mat n’eo 
ket dre zegouezh emaint er stad 
m’emaint. Ur youl politikel en 
deus klasket o distruj, ur stourm 
politikel zo da ren eta. Ur stourm 
hiniennel ivez  : komzomp hon 
yezhoù bep tro ma c’hellomp 
evit diskouez ez int bev...

HL

Les colonisés de 
l’Hexagone, Pendant 

la Grande Guerre 
1914-1918,

gant Joan-Pere Pujol,
Yoran embanner,
179 pajenn, 13€

Diskouez sklaer pegen dras
tus eo bet ar c’hentañ Brezel-
bed evit sevenadurioù minore
laet Frañs.

Prientet e oa bet an traoù 
abaoe ur pennad gant ar propa
ganda nasionalour, dre ar skol 
peurgetket, peurechuet eo bet 
gant al lazhadeg vras.

Ur pennad a vez gouestlet da 
bep pobl  : Elzasiz hag annezidi 
departamant ar Moselle, Bre
toned, Katalaniz, Korsiz, Euska
riz, Flandreziz, Okitaniz, tud 
Savoia, Yuzevien Frañs, Tsiganed.

Tri fennad a zo un tramm 
disheñvel abalamour da savia
doù disheñvel  : an hini war 
Elzasiz, an hini war ar Yuzevien 
hag an hini war an Tsiganed.

Hini war Elzas zo ispisial 
abalamour da “zistro” Elzas. 
Degas a ra soñj eus Liberté 
égalité... déportées gant Anne-
Marie Hils (s.o. AL niv. 451) a 
ro un testeni resis eus ar pezh zo 

bet bevet gant Elzasiz zo d’ar 
mare-se. Droukziforc’h, touelle
rezh, feulster.

Doareoù damheñvel a vez 
kavet e-keñver ar pobloù gant 
diforc’hioù evel-just. Daou dra 
ziazez a zo boutin  : levezon 
drastus ar brezel war ar gevre
digezh ha ken drastus all war ar 
yezhoù.

E-barzh pep pennad e kaver 
un nebeud titouroù diwar-benn 
stad ar vro a-raok ar brezel. 
Gellout a reer kaout un tañva 
eus emzalc’hioù disprizus ha 
kriz an arme e-keñver ar soudar
ded deuet eus pobloù trevaden
net ar C’hwec’hkorn. Gellout a 
reer lenn ivez diwar-benn tud zo 
hag en o zouez ar C’hatalan 
Joffre (pp.55-57 peurgetket) 
« Le massacreur de 14 », hag an 
Okitan Foch. Gellout a reer en 
em c’houlenn perak o deus 
c’hoazh o anvioù e straedoù 
meur a gumun...



16

Kavout a reer, evel-just, ul 
levrlennadur e fin al levr. Sklaer 
hag aes da lenn eo an oberenn, 
gant kalzik a skeudennoù hag 
un toullad a engravadurioù bet 
graet gant R. Micheau-Vernez.

Un daolenn kentelius eus un 
tu eus ar “Brezel Bras” na 
gomzer ket alies a-walc’h diwar 
e benn.

HL

Hor mignoned_______________________________________

Kañv :

Ronan al Louarn, e karg eus ar brezhoneg e servijoù ar Rannvro, 
a zo aet da Anaon d’ar 15 a viz Mae. Marvet eo da 52 vloaz goude 
bezañ stourmet kalonek ouzh ar c’hrign-bev. Dalc’het e oa bet an 
oferenn-gañv d’an 22 a viz Mae 2025, en iliz Sant-Stefan Roazhon.

Hor gourc’hemennoù a gengañv d’e familh.

Profoù_____________________________________________

Miz Ebrel  : Dr Yves GOURVES  ; Paul CAULET  ; Francis 
GOHIN  ; Marc GUIRIEC  ; Paol AR MEUR  ; Paul AUFFRET  ; 
Malone ROLLAND ; Paskal TABUTEAU

— War un dro : 115€
Miz Mae  : Paskal HERVIO  ; Yves Kernalegenn  ; Didier AR 

BELLER ; Iwan COUEE ; Patrice DREANO
— War un dro : 115,95€

Mil drugarez a lavaromp ur wech ouzhpenn
d’hor skoazellerien.

28vet Saloñs Liesyezhek al Levrioù evit ar Re Yaouank___

Dalc’het e vo d’an 23 a viz Du 2025 e Pluguen.
Ar bloaz-mañ eo ar Bleiz a vo lakaet war wel. Evit ar 

genstrivadeg danevelloù eo bet dibabet da zanvez “ar bleiz” a 
servijo ivez da vuhezekaat ha kinklañ dispar an darvoud.

Saloñs levrioù Pluguen
30 straed Pouldreuzig
29700 PLUGUEN
salonslevriou.pluguen@gmail.com

Priz 2025 ti-kêr Gwened_____________________________

Evit ar romant brezhoneg eo bet roet ar priz da Charlie Grall evit 
e levr Toull Kerliv, embannet e ti Al Lanv.

Sinañ a raio e levr ha resev a raio ar priz d’ar 14 a viz Even e 
Gwened da-geñver saloñs Livr’à Vannes.

Gourc’hemennoù dezhañ.

Levrioù Lennomp_____________________________________

E 2025 e kendalc’h Lennomp gant he hent.
E 2024 he doa kinniget d’an dud rakprenañ 4 levr. An holl a zo 

bet embannet.
Ar bloaz-mañ e vo kinniget 5 levr a c’heller tañva war lec’hienn 

Lennomp, ha rakprenañ, ma plij d’an dud.
Digor e oa ar c’houlzad rakprenañ e-pad ur miz hepken, deus ar 

07/04 d’ar 07/05.
E-pad miz e c’hell an holl skolioù divyezhek (Diwan, Divaskell, 

Div Yezh) kemer perzh er c’houlzad, ha gounit 50 % eus ar werzh 
a vo graet er skol. Pedet e vez ar gerent, ar vignoned... d’ober o soñj 

goude bezañ aet war lec’hienn Lennomp da welet ar raktresoù 
a-raok gourc’hemenniñ dre ar skol.

Evit an dud a zo pell deus ur skol divyezhek zo bet ijinet un 
doare all : rakprenañ war-eeun war al lec’hienn. Aze c’hoazh e vo 
al levrioù da 7€ an tamm. 50 % eus ar werzh graet dre al lec’hienn 
a vo roet da zDiwan, gant ar soñj sikour.

5 levr a oa kinniget eta. Prest eo an testennoù met ne vint 
moullet nemet ma vez goulenn a-walc’h gant an dud. Embannet e 
vo just ar gont pe kaset an arc’hant d’an dud en-dro. Chom hep 
kaout stokoù, kaout ur preder ekologel eo ar pal.

E-touez ar 5 levr e vo daou albom evit ar vugale.
Ijinet ha treset (ha maketennet  !) en deus Alan Dipode 

Mignoned !, ul levr o taolenniñ ur bleiz a zo o klask mignoned. Evit 
se e ra ar bleiz tro ar bed. Levr kentañ Alan Dipode eo (gant 
Lennomp, d’an nebeutañ) hag ur bern titouroù a vez roet d’al 
lenner, war ar bigi, war ar pezh a zebrer e bro-mañ-’r vro...

Kendalc’het he deus Maiwenn Morvan da genlabourat gant 
Lydia F. Ferreon evit sevel Ti burzhudus Tess, an trede levr a reont 
asambles, o tiskouez endro dostañ ar sorserez vihan.

Gant ar soñj reiñ un tañva eus al levrioù he deus lakaet Lennomp 
war he lec’hienn ur bajennad-doubl eus kement istor. Evel-se e 
c’hell pep hini ober e/he soñj.

Romantoù bihan eo an tri levr all, bet savet o-zri gant reolennoù 
simpl : un destenn verr, gerioù diaes displeget, ar c’hemmadurioù 
merket ha zoken ar gerioù a zegas anezho.

Laurence Lavrand a ginnig War-zu ar frankiz, buhez ur c’hlasad 
(bihan) a vugale o chom war un enezenn. An holl en em gav a-du 
evit sikour ur repuad. Ar vugale – krennarded ha rak-krennarded – a 
vo dedennet gant lenn avanturioù bugale a-oad ganto.

Derc’hel soñj, gant Yann-Fañch Jacq, a gont istor ur pesketaer 
en deus goulennet digant e vab-bihan sevel filmoù diwar e benn rak 
c’hoant en deus da lezel war e lerc’h skeudennoù gwirion.

Gant Paotr ar bara-mel, gant Yann-Fañch Jacq, e vez taolennet 
istor Romuald o klask e hent, ha diaes dezhañ daremprediñ e dud a 
zo o chom e Pariz. En em gavout a ra e Breizh ha kavout a ra ur ster 
d’e vuhez.

Evit al levrioù diwezhañ-mañ e vo kavet 5 pajennad kentañ pep 
levr war al lec’hienn.

E fin miz Mae e vo moullet al levrioù – pe ne vo ket – evit ma 
c’hellfe ar brenerien resev anezho e miz Even. Goude ne vint ket 
kavet da brenañ, nag er stalioù, na war-eeun war lec’hienn 
Lennomp.

A-berzh Diwan______________________________________

Ar greizenn stummañ Kelenn, ma vez stummet danvez 
kelennerien ar rouedad Diwan, he deus gwir da resev an taos 
deskardiñ evit ar Master MEEF-EBI. Gant ar Master-se, dres, e tesk 
danvez skolaerien Diwan o micher.

Roet e vez an taos deskardiñ gant an embregerezhioù, bras pe 
vihan e vefent, evit mad ar c’hreizennoù stummañ. Ha pep 
embregerezh a c’hell choaz ar greizenn az aio ar sammad arc’hant-
se dezhi. Ur vammenn arc’hanta ouzhpenn eo evit ar greizenn 
Stummañ Kelenn hag un digarez d’an embregerezhioù prederiet 
gant dazont ar brezhoneg da reiñ o lod evit gwellaat stummadur ar 
Master MEEF-EBI.

Evit ober hor mad eus an taos deskardiñ hon eus da vont e 
darempred gant embregerezhioù a vefe mat dezho lakaat an taos 
deskardiñ paeet ganto war anv an ensavadur Kelenn. Marteze 
emaoc’h e penn un embregerezh hoc’h-unan peotramant e anavezit 
lod hag a c’hallfe tommañ ouzh hor goulenn. Anaoudek-bras e 
vefemp ouzhoc’h ma sikourfec’h ac’hanomp dre gas al lizher-mañ 
da gement hini a c’hallfe ober fed dezhañ.

Ho trugarekaat a reomp en araok a greiz kalon

Ul lec’had nevez krouet : Istorbreizh.bzh______________

N’eus ket keit-se e oa bet roet lañs d’ur gelaouenn nevez : Istor 
Breizh, enni ez eus pennadoù diwar-benn Ar Seiz Breur, Jeanne 
Malivel ha R.Y. Creston hag e gartenn eus ar bed e stumm ar 
voulenn zouar hag ivez Chapel Sant Joseph e Lannuon. Christian 
Gouerou en deus savet ur pennad diwar-benn ar gelaouenn Kornog. 
N’eus ket bet ouzhpenn 5 niverenn (etre 1929 ha 1931) abalamour 
d’an dizemglev a oa bet etre R.Y. Creston hag an tisavour James 
Bouillé. Meur a bennad a zo gouestlet ivez d’an diskouezadeg he 
doa degaset reuz ha rouestl er metoù breizhat : Celtique ? e Mirdi 
Roazhon. Lenn a c’heller ar pezh a soñj Ronan ar C’hoadig ha 
Jean-Michel Le Boulanger diwar-benn an diskouezadeg-se. Fonnus 
an danvez en niverenn gentañ a c’heller prenañ war-eeun war al 
lec’had bremañ ha koumanantiñ ivez evel-just.

Kinniget e vez pennadoù-skrid e brezhoneg pe divyezhek er 
gazetenn hag ar memes plas a vo roet d’ar brezhoneg el lec’had (ur 
pennad div bajenn nemetken). Ar pennad e brezhoneg en niverenn 
gentañ a oa gant Malo Bouëssel du Bourg : « An dever hag ar gwir 
da c’houzout ». Piv a gont an istor ? Piv a anavez an istor ? Piv a 
ra an istor ? Gant ar re eo aet an trec’h ganto e vez kontet an istor 
peurvuiañ, eme Valo. Dav adpec’hennañ hon istor en ur reiñ meur 
a vouezh da glevout a lavar ivez ha kement-se eo a vez graet gant 
ar gelaouenn Istor Breizh a-drugarez da gelaouennerien hag 
istorourien ampart hag en o zouez Jacques-Yves le Touze, Christian 
Gouerou, Armel Morgant, Jean-Michel Le Boulanger, Jean-Jacques 
Monnier, L. P. Boileau, Mikael Bodlore-Penlaez, Joel Cornette...

200 milion a euroioù evit ar c’hatalaneg_______________

Gouarnamant Katalonia en deus divizet gouestlañ 200 milion a 
euroioù bep bloaz evit kas war-raok ar c’hatalaneg. Er Pacte 
National per la lengua ez eus bet lakaet meur a bal : kaout 100 000 
katalaneger nevez bep bloaz. Reiñ tro d’an oadourien deskiñ ar 

yezh buan. Reiñ he flas d’ar yezh en ensavadurioù broadel, er 
melestradur, en holl servijoù foran. Ober kement tra zo posupl evit 
ma vo lakaet ar c’hatalaneg da yezh ofisiel er vro hag ivez en 
Europa.

Aner eo keñveriañ gant ar bruzun a vez roet evit hor yezh !

Stajoù gant Skol an Emsav___________________________

- C’hoarioù ha sportoù Breizh – 07-11 a viz Gouere e Kreizenn 
Yezhoù ha Sevenadur, 12 bali l’Angevinière, 44800 Sant-Ervlan – 
Bod ha boued pe hep bod. Lakaat e anv a-raok ar 27 a viz Even.

- Sonerezh e Roazhon – 21-25 a viz Gouere 2025 e Skol an 
Emsav, 8 trolec’h Sant-Albin, 35000 Roazhon, enskrivañ a-raok ar 
14/07/2025. Holl liveoù degemeret.

degemer@skolanemsav.bzh
02 99 38 75 83

Bev ar brezhoneg dre ar c’hoariva____________________

Kozh eo hengoun ar c’hoariva e brezhoneg met dindan 50 vloaz 
ez eus bet cheñchet penn d’ar vazh. Er radio, gant abadennoù ar 
skrivagner Pêr-Jakez Heliaz, hag er beilhadegoù, e veze klevet.

Stourm evit difenn ar brezhoneg dre ar c’hoariva a oa e penn ar 
vrezhonegerien da zigentañ. Ar Vro Bagan, staliet e Plougerne, a 
voe ar strollad a-vicher nemetañ e-touez 15 strollad amatour er 
bloavezhioù 1980. Bremañ eo ar c’hontrol-mik.

Petra eo stad ar c’hoariva e 2025 neuze ? « Temoù ha soñjoù 
nevez a za àr wel peurgetket e-touez ar leurennourion yaouankañ, » 
a skriv Anaïs Mahé he doa labouret war an danvez-se evit he 
c’hounskrid soutenet e 2024 e Skol-veur Roazhon 2. « Liammet eo 
get dalc’hoù hor c’houlz, kudennoù hon c’hevredigezh, prederi ar 
rummadoù yaouank a zo e-kreiz o oberennoù hag a levezon, ivez, 

labourioù strolladoù koshoc’h  : heñvelrevelezh, tu ar merc’hed, 
treuzrevelezh, divroiñ, ekologiezh... »

A bouez eo ivez mont war dachenn an atalieroù c’hoariva er 
skol. A-viskoazh ez eus bet aozet stalioù a seurt-se gant brezho
negerien met poent eo kregiñ e-barzh muioc’h-mui, hervez ar 
c’homedian ha krouer ar strollad Madarjeu, Yann-Edern Jourdan ! 
Er mod-se e vez santet gant ar vugale e c’heller bevañ e brezhoneg, 
santout fromoù ha krouiñ darempredoù nevez an eil re gant ar re all. 
Bev eo ar yezh dre ar c’hoariva !

Teuliad da lenn e niverenn 450 Bremañ.


